
PROJEKTI MBI TRAFIKIMIN E FËMIJËVE FILLON PUNËN PËR SISTEMIN 
E PARË TË MBROJTJES SË FËMIJËVE NË SHQIPËRI 
 
Tiranë, Shqipëri—Projekti "Aksioni Ndërshtetëror kundër Trafikimit të 
Fëmijëve" (TACT) zhvilloi një konferencë në Tiranë për të njoftuar fillimin e fazës së 
tretë të projektit për luftën kundër trafikimit të fëmijëve dhe krijimin e sistemit të parë për 
mbrojtjen e fëmijëve në Shqipëri. Donatorët që morën pjesë në këtë aktivitet ishin 
përfaqësues nga USAID, SIDA, UNICEF, Fondacioni Oak, Ambasada Norvegjeze, 
Ambasada e Shteteve të Bashkuara dhe Ambasada Greke.  
 
TACT 3 është një projekt prej 3 milionë dollarësh, për t’u zbatuar nga muaji qershor 
2006 deri në 2009 nga tri organizata jo-qeveritare, Terre des hommes (Tdh - Zvicër), 
Arsis (Greqi), dhe Amarodrom (Shqipëri) në partneritet me Ministrinë e Brendshme, 
Ministrinë e Punës, Çështjeve Sociale dhe Oportuniteteve të Barabarta, dhe me 
Ministrinë e Arsimit. Nën projektin TACT 3, Amarodrom do të punojë për të zhvilluar 
mekanizma për mbrojtjen e fëmijëve brenda komunitetit rom, ndërsa OJQ-ja partnere 
greke, Arsis do të zbatojë veprimtari me fëmijët që janë të rrezikuar për t’u trafikuar në 
Athinë, Selanik dhe Tiranë. Save the Children në Shqipëri dhe UNICEF do të 
bashkëpunojnë gjithashtu me Tdh për zhvillimin e deri pesë njësive në Shqipëri për 
mbrojtjen e fëmijëve. Tdh gjithashtu do të lehtësojë partneritetet operacionale me 
shoqërinë civile në Shqipëri dhe Greqi, për të shoqëruar përpjekjet e shtetit, për të dalë në 
mbrojtje dhe monitoruar ndryshimet në politika, dhe për t’u ofruar shërbime viktimave të 
trafikimit dhe fëmijëve në rrezik.  
 
Sot TACT mbron më shumë se 400 fëmijë që dyshohet të jenë viktima të trafikut. Vetëm 
në tre muajt e fundit, 382 fëmijë, të gjetur rishtas në rrezik për trafikim, kanë përfituar 
nga shërbimet e ofruara nga ekipet e TACT-it dhe nga partnerët e tij në disa rrethe të 
vendit. TACT 3 shkon më tej se ndërhyrjet e projekteve të mëparshme të TACT-it 
(parandalim, mbrojtje, kthim vullnetar i asistuar, riintegrim, dhe bashkërendim) për të 
mobilizuar anëtarët e komunitetit, bashkitë, dhe shkollat në sistemet e reja të mbrojtjes së 
fëmijëve në Shqipëri. Është planifikuar që marrja në dorë e problemit, në mënyrë 
progresive, nga drejtuesit e komunitetit, OJQ-të dhe institucionet shtetërore, të sigurojë 
qëndrueshmërinë, në nivel shtetëror dhe në komunitet, të “rrjeteve të mbrojtjes së 
fëmijëve”, të nevojshme për të parandaluar rigjallërimin e trafikimit masiv të fëmijëve në 
përfundim të këtij projekti.  

